Уступнае слова

Змест і структура дапаможніка «Шыпшынавы край» абумоўлены мэтай і задачай навучання беларускай літаратуры ў сярэдняй агульнаадукацыйнай школе і адпавядаюць праграмам па беларускай літаратуры. Структура дапаможніка заснавана на прынцыпе сістэмнага падыходу: аб’ектам разгляду з’яўляецца складаны, па-свойму унікальны перыяд у гісторыі беларускай літаратуры — 20–30-я гады ХХ ст. Неабходнасць і мэтазгоднасць звароту да гэтага перыяду літаратуры абумоўлена шэрагам прычын. Галоўная з іх звязана з наспеўшай задачай па-новаму, у адпаведнасці з дзеючай канцэпцыяй літаратурнай адукацыі і з улікам новых праграм па літаратуры для сярэдніх і старэйшых класаў базавай і профільнай формаў навучання і для Х–ХІ класаў з паглыбленым вывучэннем літаратуры разгледзець гісторыка-літаратурныя факты, якія маюць істотнае значэнне для стварэння найбольш цэласнай і завершанай карціны літаратурнага працэсу пэўнага перыяду развіцця літаратуры. 

На сённяшні дзень адзіным сістэматызаваным выданнем, прысвечаным разгляду адзначанага перыяду, з’яўляецца выдадзеная аўтарскім калектывам АН Беларусі кніга «Беларускія пісьменнікі і літаратурны працэс  20–30-х гадоў» (1985). Аўтары яе ставілі сабе задачу акрэсліць месца і ролю асобных пісьменнікаў, у тым ліку рэпрэсіраваных, творчасць якіх па ідэалагічных прычынах не была раней ацэнена належным чынам у гісторыі літаратуры. Але многія ацэнкі і падыходы ў згаданай кнізе, вытрыманыя ў духу часу, штучна прывязаны да метаду сацыялістычнага рэалізму, да яго галоўных метадалагічных прынцыпаў і аб’ектыўна не могуць прэтэндаваць на ідэйна-зместавую вычарпальнасць. 

Сённяшні ўзровень гуманітарнай адукацыі патрабуе па-сапраўднаму навуковага, аб’ектыўнага асвятлення гісторыі літаратуры. Такая задача ставіц-ца не толькі перад навукоўцамі, спецыялістамі-гуманітарыямі, але і перад настаўнікамі-славеснікамі, педагогамі рознага адукацыйнага профілю. Гаворачы пра неабходнасць абнаўлення літаратуразнаўчых падыходаў у асвятленні многіх з’яў літаратуры, М.Лазарук, у прыватнасці, піша: «Рэчаіснасць аказалася настолькі непрадказальнай і такой бязлітасна патрабавальнай да ранейшых «фундаментальных» тэорый, канцэпцый, здавалася б, такіх ужо стабільных, устойлівых, апрабаваных і правераных, што размова павінна ісці не пра ўдакладненне асобных момантаў літаратурнага развіцця, а пра глыбокае пераасэнсаванне ўсяго, што было зроблена ў галіне нашай літаратуразнаўчай навукі ўвогуле»1. Патрэба  новых  метадалагічных падыходаў, на думку аўтара, абумоўлена тым, што крытэрыі ацэнак ранейшага літаратуразнаўства ў большасці фармуляваліся зверху, «задаваліся» палітычнымі ўмовамі існавання літаратуры, у якой штучна вычляняліся, абсалютызавалі-ся пазаэстэтычныя аспекты, пераважаў, па сутнасці, вульгарна-сацыялагічны падыход.

Улічваючы адзначаныя моманты, аўтар імкнуўся пры аналізе канкрэтнага твора прытрымлівацца эстэтычнага падыходу зыходзячы з сучасных метадалагічных прынцыпаў. У цэнтры ўвагі даследчыка  асобныя творы Я.Коласа, М.Гарэцкага, У.Дубоўкі, Я.Пушчы, К.Чорнага, М.Зарэцкага, П.Глебкі, К.Крапівы і інш., творы час напісання якіх прыпадае на паслярэвалюцыйны перыяд. Аўтар акцэнтуе ўвагу на самых розных аспектах і праблемна-тэматычных вузлах аналізуемых твораў, па магчымасці робіць акцэнт на іх новым прачытанні. У полі зроку таксама — маладаследаваныя, але дастаткова важныя для спасціжэння творчай індывідуальнасці і характару літаратурнага працэсу творы, якія вызначалі агульны кірунак жанрава-стылёвых і ідэйна-тэматычных пошукаў у беларускай літаратуры 20–30-х гадоў ХХ ст .

Поруч з разглядам праграмных твораў аўтар палічыў мэтазгодным  уключыць у дапаможнік і творы пазапраграмныя, якія пашыраюць панараму літаратурнага працэсу 20–30-х гадоў, сведчаць пра разнастайнасць мастацка-эстэтычных праяў у згаданы перыяд развіцця літаратуры.  Так, у дапаможнік уключаны разгляд асобных твораў С.Дарожнага, А.Дудара, Т.Кляшторнага, твораў, якія малавядомыя шырокаму колу чытачоў, але па сваім змястоўным гучанні, колу акрэсленых у іх грамадска-сацыяльных і духоўных праблем вельмі сугучныя нашай сучаснасці. Іх можна прапанаваць для самастойнага або пазакласнага чытання, што паспрыяе пашырэнню, узбагачэнню літаратурных ведаў, павысіць узровень літаратурнага развіцця вучняў. 

У паасобных момантах, калі гэтага вымагае сам матэрыял, даецца тлумачэнне некаторым тэарэтычным аспектам творчасці, пэўным навуковым дэфініцыям, што мае на мэце прывіць вучням старэйшых класаў навыкі размежавання, вылучэння вобразна-выяўленчых асаблівасцяў, мастацкіх сродкаў, прыёмаў пры аналізе канкрэтнага мастацкага твора. Асабліва карысным такі падыход будзе для вучняў старэйшых класаў сярэдняй агульнаадукацыйнай школы, дзе ёсць класы з паглыбленым і профільным вывучэннем беларускай літаратуры.

 Абраны метадалагічны прынцып мае на мэце разнастаіць, актывізаваць навучальны працэс, надаць яму дзейсна-пошукавы характар, які, на наш погляд, адкрывае магчымасць для больш рацыянальнага выкарыстання факталагічнага матэрыялу, які мае вялікі эстэтычны і выхаваўчы патэнцыял, што адпавядае асноўным педагагічным патрабаванням. Сам падыход да навуковай інтэрпрэтацыі канкрэтных літаратурных твораў у кантэксце пэўнай гісторыка-культурнай эпохі вызначаецца шматмернасцю, рознахарактарнасцю, адметным ракурсам бачання.

